
AMEA-nın Hüquq və İnsan Haqları İnstitutu 
Əməkdar jurnalist Vasif Səmədovu təltif edib 

Tədbiri giriş nitqi ilə açan Hüquq və 
İnsan Haqları İnstitutunun baş direk-
toru, hüquq üzrə elmlər doktoru, pro-
fessor Aytən Mustafazadə 20 Yanvar 
faciəsi haqqında danışaraq qeyd edib 
ki, 1990-cı il yanvar faciəsinə aparan 
yol 1988-ci ildən azərbaycanlıların 
Ermənistandakı tarixi torpaqlarından 
növbəti kütləvi deportasiyası ilə baş-

layıb. Sovet rəhbərliyi artan xətt üzrə 
davam edən bu gərginliyin qarşısını al-
maq əvəzinə, Azərbaycan xalqına qar-
şı dəhşətli cinayət törədib. Sumqayıt-
da ermənilərin törətdiyi iğtişaş həmin 
dövrdə bu sıradan olan məqsədyönlü 
təxribatların kulminasiyası idi: “ 1990-cı 
il yanvarın 19-dan 20-nə keçən gecə 
birbaşa Sovet İttifaqı Kommunist 
Partiyası Mərkəzi Komitəsinin baş 
katibi Mixail Qorbaçovun əmri ilə SSRİ 
Müdafiə Nazirliyi, Dövlət Təhlükəsizlik 
Komitəsi və Daxili İşlər Nazirliyinin 
qoşun hissələri Azərbaycanın paytaxtı 
Bakı şəhərinə və bir neçə rayonuna 
yeridilib. Dinc əhali ağır texnikadan və 
müxtəlif tipli silahlardan atəşə tutula-
raq kütləvi qətlə yetirilib”. 

Professor Aytən Mustafazadə qeyd 
edib ki, böyük dövlət xadimi Heydər 
Əliyev Moskvada xüsusi nəzarət altın-
da ola-ola, özünün və ailə üzvlərinin 
həyatını açıq təhlükə qarşısında 
qoyaraq, 1990-cı il yanvarın  21-də 
Azərbaycanın Moskvadakı daimi 
nümayəndəliyinə gələrək doğma xalqı 
ilə həmrəy olduğunu nümayiş etdirib. 
Ulu öndər SSRİ rəhbərliyinin törətdiyi 
bu qanlı əməliyyata kəskin etirazını 
bildirib və həmin əməliyyata rəhbərlik 
edənləri ifşa edib.

Tədbirdə Hüquq və İnsan Haqları 
İnstitutunun və “Professor Rövşən 
Mustafayev” adına Fondun birgə təsis 
etdiyi növbəti medalı və sertifikatı XX 
yüzillikdən başlayaraq erməni terror-
çularının Azərbaycanda törətdikləri 

kütləvi qırğın və soyqırımı aktların-
dan, xalqımızın azadlıq mübarizəsi, 
20 Yanvar faciəsindən, Ermənistanın 
işğalçılıq siyasəti, Xocalı soyqırımı, 
Qarabağ həqiqətlərindən bəhs edən 
məqalələri, o cümlədən respublika-
mızın siyasi-iqtisadi, sosial-mədəni 
həyatını əks etdirən yazıları ilə trans-
milli mediada Azərbaycanı ləyaqətlə 

təmsil etdiyinə, müstəsna xidmətlərinə 
görə Əməkdar jurnalist Vasif Həzərxan 
oğlu Səmədova təqdim edilib. Xatırla-
daq ki, AMEA Hüquq və İnsan Haqları 
İnstitutu erməni məsələsi üzrə elmi 
tədqiqatları və səmərəli fəaliyyəti ilə 
seçilən alimləri, tədqiqatçıları “Profes-
sor Rövşən Mustafayev” adına medalı 
və sertifikatla təltif edir.

Aytən xanım Mustafazadə bil-
dirib ki, Vasif Səmədov 20 Yanvar 
hadisələrinin baş vermə səbəbinin 
arxasında dayanan əsil məqsədləri, 
o vaxtki Sovet rejimindən qorxma-
dan, çəkinmədən bədii emosional 
mühakimə və şərhlərlə mətbuat 
səhifələrində işqlandıran, bu faciə 
barədə geniş açıqlamalar verən 
jurnalistlərimizdən biri olub.

Tədbirdə Hüquq və İnsan Haqları 
İnstitutunun Dövlət və Konstitusiya 
hüququ şöbəsinin müdiri Nazim Cəfərli 
Əməkdar jurnalist Vasif Səmədovun 
həmin illərdə vətəndaş qeyrəti ilə 
qələmə aldığı yazılarından danışıb. 
Bildirib ki, həqiqətlərimizi dünya 
ictimaiyyətinə çatdırmağa böyük ehti-
yac duyulan, çətin, mürəkkəb dövrdə 
Vasif Səmədov “Krasnaya zvezda” 
qəzetində Yanvar hadisələrinin həqiqi 
mahiyyəti barədə kəskin yazılarla çıxış 
edib. 1992-ci ildə “İzvestiya” qəzetində 
dərc etdirdiyi “Müdaxilə” adlı silsilə 
yazıları Yanvar hadisələri haqqında 
o zaman mətbuatda dərc edilən ən 
sanballı məqalələr idi: “20 Yanvar 
hadisələrindən sonra Azərbaycan 

informasiya blokadasında idi. Belə 
mürəkkəb bir dövrdə Vasif müəllim 
dərhal Moskvaya gedərək, Sovet İttifa-
qı Qəhrəmanı, SSRİ Müdafiə nazirinin 
müavini Vladimir Çernavinlə görüşıb, 
Bakıdakı hadisələr barədə fikirlərini 
öyrənib. Hadisələrə dəqiq və qərəzsiz 
mövqe bildirən admiral ermənilərə 
xüsusi rəğbət bəsləmədiyini də bildirib. 
Vasif müəllim müsahibəni dərhal na-
zirliyin makina bürosunda çap etdirib, 
Çernavin hər səhifənin altında şəxsən 
imza atıb və hər səhifənin nazirliyin 
möhürü ilə təsdiqlənməsinə icazə ve-
rib. Çox təəssüf ki, Bakıda o zamankı 
respublika rəhbərliyi belə əhəmiyyətli 
müsahibənin respublika qəzetlərində 
dərc edilməsinə imkan vermədi. 
Vasif müəllim Moskvaya qayıdaraq 
müsahibənin “Krasnaya zvezda” 
qəzetində dərc edilməsinə nail oldu. 
Müsahibə böyük sensasiya doğurdu 
və dərhal respublika qəzetlərində də 
dərc edildi. Bu, Vasif müəllimin böyük 
cəsarət və yüksək peşəkarlığı ilə 
yanaşı, təmənnasız Vətən sevgisinin 
təcəssümü idi”.

Kaspian İzvestiya Beynəlxalq 
İnformasiya Agentliyinin prezidenti, 
Azərbaycan Respublikasının Əməkdar 
jurnalisti Vasif Səmədov “Professor 
Rövşən Mustafayev” adına medalla 
təltifə görə AMEA Hüquq və İnsan 
Haqları İnstitutunun rəhbərliyinə 
təşəkkürünü bildirib. 20 Yanvar 
şəhidlərinin ruhunu ehtiramla ana-
raq 1990-cı illərdəki fəaliyyətindən 
danışıb: “Həmin illərdə SSRİ-nin baş 
prokuroru, SSRİ Daxili İşlər naziri, 
SSRİ Müdafiə nazirinin müavini ilə 
müsahibələrimə, “İzvestiya” qəzetində 
çap olunan “Müdaxilə” silsilə pub-
lisistik-analitik məqalələrimə görə 
məni ölümlə hədələyirdilər. 1990-cı 
ildə Çernavinlə “Krasnaya zvezda” 
qəzetində çap etdirdiyim müsahibəyə 
görə Moskvadakı ermənilər ayağa 
qalxmışdı. Redaksiyadan mənə təzyiq 
olunurdu, özüm və ailə üzvlərimin 
taleyi sual altında idi. İstəyirdilər 
ki, kollegiya iclasında “Müdaxilə” 
məqaləsi, eləcə də Qarabağ hadisələri 
ilə bağlı bütün yazılarımın rəsmi 
Bakının təzyiqi ilə qələmə alındı-

ğını deyim. Bu təkzibi öz imzamla 
“İzvestiya”da dərc etdirim və işdən 
gedim. Əks təqdirdə, ermənipərəst 
jurnalist Nyukin Azərbaycan əleyhinə 
böyük məqalə ilə “İzvestiya”da çıxış 
edəcəkdi, mən işdən qovulacaqdım. 
Təbii ki, bunu etmədim, iki ay sonra 
“İzvestiya”da Nyukinin Azərbaycan 
əleyhinə məqaləsi dərc olundu, ancaq 
dərhal elə həmin qəzetin səhifələrində 
ona tutarlı cavab verdim. “İzvestiya” 
qəzetinin səhifələrində çap olunan 
“Müdaxilə”, “Vtorjeniye” silsilə yazıları 
sonradan kitab şəklində Azərbaycan 
və rus dillərində 50 min tirajla nəşr 
edildi”. Rus variantında olan kitab-
ları Bakıdan müxtəlif respublika-
lara təyyarə və qatarla səfər edən 
vətəndaşlarımıza verirdik. Bu, qlobal 
informasiya şəbəkəsinin, interne-
tin olmadığı bir dövrdə informasiya 
blokadasını qırmaq, dünya oxucula-
rına həqiqətləri çatdırmaq məqsədi 
daşıyırdı.

Vasif Səmədov 50 ildən artıq 
fəaliyyəti dövründə xalqımızın dünəni 
və bu günü haqqında həqiqəti, 
Azərbaycan elm və mədəniyyətinin 
uğurlarını, bu nailiyyətlərin qazanıl-
masında müstəsna xidmətləri olan 
həmvətənlərimizi dünyaya tanıtdırmış, 
ermənilərin apardığı məkrli siyasətə 
qarşı vətəndaş təəssübkeşliyi ilə 
mübarizə aparmış qələm adamıdır. 
Onun müxtəlif ölkələrin geniş oxucu 
kütlələrinə çatdırılmış, 20 Yanvar 
faciəsini təsvir edən “Müdaxilə”, 
Azərbaycanın Milli qəhrəmanlarının, 
müqəddəs şəhidlik zirvəsinə yüksələn 
Vətən övladlarının həyat yolunu əks 
etdirən “Təki Vətən yaşasın”, “Vətən 
üçün lazım gəlsə” kitablarının tarixi, 
siyasi, mənəvi dəyəri olduqca böyük-
dür. “İzvestiya” qəzetinin səhifələrində 
çap olunan və sonra Azərbaycan və 
rus dillərində nəşr edilən “Müdaxilə”, 
“Vtorjeniye” silsilə yazıları 20 Yanvar 
həqiqətləri ilə yanaşı, ermənilərin 
əsassız ərazi iddialarını, planlı 
fitnəkarlıqlarını da beynəlxalq auditori-
yaya geniş açıqlayıb.

Leyla RƏŞID,  
“Xalq qəzeti”

Yaponiya səfiri Lerikdə 
Görüşdə rayon icra hakimiyyəti başçısı-

nın səlahiyyətlərini icra edən Cəlil Baxşıyev 
qonağa rayonun qədim tarixi, coğrafi mövqeyi, 
adət-ənənəsi, mədəniyyəti haqqında məlumat 
verərək, aqrar bölmənin dirçəldilməsi üçün 
həyata keçirilən tədbirləri qeyd edib, rayonun 
turizm potensialı və son illərdə görülmüş tikinti-
quruculuq işlərini diqqətə çatdırıb. Bu səfərin 
Yaponiyanın ölkəmizdə səfirliyinin yaranması 
gününə təsadüf etdiyini bildirən C.Baxşıyev 
səfiri bu münasibətlə və ölkələrimiz arasında 
diplomatik əlaqələrin yaranmasının 30 illiyi 
münasibəti ilə təbrik edib.

Bildirilib ki, ötən müddət ərzində iki ölkə 
arasında səmərəli qarşılıqlı əməkdaşlıq həyata 
keçirilmiş, çox yüksək səviyyədə münasibətlər 
qurulmuşdur. Yaponiya hökuməti Azərbaycanda 
yaşayan insanların ilkin ehtiyaclarını qarşıla-
ya biləcək inkişaf layihələri üçün “Ot Kökləri 
Layihələri üzrə Qrant Yardımı (GGP)” adlı sxem 
üçün maliyyə yardımı göstərmişdir. 2000-ci 
ildən bəri sözügedən sxem, bələdiyyələr, tibb 
müəssisələri və QHT-lər tərəfindən təqdim 
olunan və insanların yaşayış standartlarını 
yaxşılaşdırmağa xidmət edən 200-ə yaxın 

layihəni əhatə etmişdir. Qeyd edək ki, Yaponiya 
hökumətinin maliyyə dəstəyi ilə Lerik rayonunda 
bir neçə layihə üzrə qrant müqaviləsi imza-
lanmaqla 3 saylı şəhər orta məktəb binasının 
inşası, Şingədulan, Pirəsora və Conu kənd tibb 
məntəqələrinin tikintisi, "Lerik Rayon Mərkəzi 
Xəstəxanasının Uşaq Xəstəlikləri şöbəsinin 
təmiri" layihəsi üzrə qrant müqavilələri həyata 
keçirilmişdir. Görülmüş işlərə görə təşəkkür 
edilib və yeni layihələrin icrasına ümid ifadə 
olunub. 

Səmimi görüşdən məmnunluğunu bildirən 
cənab Vada Cüniçi Azərbaycanda gedən sosial-
iqtisadi inkişafın onda xoş təəssürat oyatdığını, 
paytaxtla yanaşı region şəhərlərində də inki-
şafın, müasirləşmənin getdiyini, Lerikdə qarın 
yaratdığı füsunkar mənzərənin insanda xoş 
əhval-ruhiyyə yaratdığını və burada olmasından 
məmnun qaldığını bildirib.

Görüşün sonunda qonağa hədiyyələr təqdim 
edilib. Sonra səfir “Uzunömürlülər” muzeyi ilə 
tanış olub, xatirə kitabına ürək sözlərini yazıb. 

Əli NƏCƏFXANLI,  
“Xalq qəzeti”nin bölgə müxbiri

“Məşğulluq marafonu” üzrə  
1550-dən çox şəxs işlə təmin olunub

 Əmək və Əhalinin Sosial Müdafiəsi Nazirliyi tərəfindən ötən ilin iyun ayında 
başladılan “Məşğulluq marafonu”na bu günədək 610 işəgötürən qoşulub.
ƏƏSMN-dən verilən məlumatda bildirilir ki, 

Vətən müharibəsi şəhidlərinin ailə üzvlərinin 
və müharibədə yaralanmış hərbi qulluqçuların 
məşğulluğuna dəstək məqsədi daşıyan marafo-
na onlar 4005 vakansiya təqdim ediblər.

Həmin vakansiyalar üzrə Vətən müharibəsi 
şəhidlərinin ailə üzvləri və müharibə iştirakçı-
larından artıq 1550-dən çox şəxs işlə təmin 
olunub.

Hazırda da vakansiyalar üzrə göndərişlərin 
verilməsi davam edir. 

“Qəhrəmanlarımızın məşğulluğuna 
birgə dəstək olaq!” devizi altında keçirilən 
“Məşğulluq marafonu”na qoşulmaq istəyən 
işəgötürənlər vakansiyaları barədə, işlə təmin 
olunmaq istəyən şəhid ailəsi üzvləri və Vətən 
müharibəsində yaralanmış qəhrəmanlarımız isə 
özləri haqqında məlumatları 

https://dma.gov.az/layiheler/mesgulluq-ma-
rafonu linkinə daxil olmaqla qeyd edə bilərlər.

“Xalq qəzeti”

AMEA-nın Hüquq və Insan Haqları Institutunda 20 Yanvar 
faciəsinin 32-ci ildönümünə – Ümumxalq hüzn gününə həsr 
olunmuş anım tədbiri keçirilib.

Gündoğar ölkənin Azərbaycandakı fövqəladə və səlahiyyətli səfiri 
Vada Cüniçi Lerikdə səfərdə olub. Rayon icra hakimiyyətinin inzi-
bati idarə binasında səfirlə rayon rəhbərliyinin görüşü keçirilib.

Bu, pandemiya başlayandan 
bəri ən yüksək gündəlik göstəricidir. 
Ümumiyyətlə, koronovirusla bağlı 
statistikaya istinadən deyə bilərik 
ki, yoluxmaların sayına görə ABŞ, 
Hindistan və Braziliya öndədirlər. 
Bütün bunlar həmin variantın daha 
sürətlə yayılma xüsusiyyətlərinə malik 
olmasını sübut edir. Ona görə də 
Azərbaycanda da “Omicron” ştammı-
nın qeydə alınmasını nəzərə alaraq, 
vətəndaşlar daha diqqətli davranmalı, 
kütləvi toplaşmalardan, mümkün 
qədər, uzaq qalmalıdırlar. Bu fikirləri 
ATU-nun Tədris Cərrahiyyə Klinikası-
nın şöbə müdiri, tibb üzrə fəlsəfə dok-
toru Nurlana Əliyeva koronavirusun 
“Omicron” ştammı barədə danışarkən 
dedi. Həkim daha sonra bildirdi:

– “Omicron”un simptomları klassik 
ştammların əlamətləri ilə, demək olar 
ki, eynidir. Həmin ştamma yoluxanlar-
da, xüsusilə, yuxarı tənəffüs yollarının 
xəstələnməsi müşahidə edilir. Lakin 
ağciyərlərin zədələnməsi hallarına 
da rast gəlinə bilər. Digər ştammlar-
la müqayisədə daha az kəskindir. 
Ümumiyyətlə, bu ştammın təhlükəli 
olmaması təkcə həmin variantın 
xüsusiyyətləri ilə əlaqədar deyil. Bu, 
müəyyən qədər də kütləvi vaksinasi-
yanın effektidir. COVID-19-un hansı 
ştammının yayılmasından asılı olma-
yaraq, pandemiyanın sona çatması-
nın yeganə yolu vətəndaşların kütləvi 
vaksinasiyasıdır. İstənilən halda, 

“Omicron” ölkədə yenidir. Ona görə 
də, yeni ştammın ölkənin epidemioloji 
vəziyyətinə necə təsir göstərəcəyi 
barədə dəqiq söz demək olmaz. 
Dünya təcrübəsi isə göstərir ki, ölüm 
halı yüksək olmasa da, bu variant 
əhali arasında xəstələnmə hallarını 
sürətləndirəcək.

Mütəxəssislərin fikrincə, ko-
ronavirusun Fransanın Marsel 
şəhərində qeydə alınan “IHU” ştammı 
“Omicron”dan daha təhlükəlidir. 
Çünki, “IHU” hətta “Omicron”dan da 
yoluxdurucudur və 46 mutasiyası 
var. Yəni, yoluxduruculuq xüsusiyyəti 
yüksək olduğuna görə bu ştammın 
yaratdığı problemlər də çox ola bilər. 
İlkin proqnozlara görə, “IHU” ştammı 
ilə yoluxanlar arasında hospitalizasiya 
olunanlar çox olacaq.

N.Əliyeva koronavirusun ştamm-
ları ilə bağlı vətəndaşlarda yaranan 
gərginlikdən də danışdı:

– Hər yeni ştamm yarananda əhali 
arasında təlaş və qorxu hissi əmələ 
gəlir. “Omicron”dan əvvəl “Delta” 
ştammı yarananda da əhali arasında 
belə gərginlik var idi. İndi də “Omic-
ron” ştammı həmin narahatlığa səbəb 
olub. Məlum olduğu kimi, Ümum-
dünya Səhiyyə Təşkilatı ciddi qəbul 
etdiyi ştammları yunan əlifbasının 
hərfləri ilə adlandırır. “Omicron”un 
ciddi qəbul edilməsi onda mutasiya-
ların sayının çoxluğu ilə əlaqədardır, 
onda 32 mutasiya aşkarlanıb. Bu, 

COVID-19-un ilk ştammları ilə 
müqayisədə ciddi şəkildə fərqlənir. 
Həm də bu, “Omicron”un xəstəlik 
törətmə qabiliyyətinin yüksək olduğu-
nu göstərir. Bu, indiyədək xəstəliyin 
yayıldığı ölkələrdə, o cümlədən 
qonşu ölkələrdə də özünü göstərib. 
Əsas məsələ ondadır ki, “Omicron”un 
yoluxuculuğu yüksəkdir. Lakin onun 
öldürücülüyü virusun digər ştammla-
rından fərqlənmir.

Tibbi Ərazi Bölmələrini İdarəetmə 
Birliyinin (TƏBİB) infeksion xəstəliklər 
üzrə işçi qrupunun həkim-infeksionisti 
Nəzrin Mustafayeva deyib ki, 
Azərbaycanda ölkə xaricindən 
gələn şəxslərdən yanvarın 10-da 
götürülmüş nümunələrin hələlik 
12-də “Omicron” variantı aşkarlanıb. 
Mütəxəssislərin bildirdiklərinə görə, 
bu ştamm yoluxma sürətinə görə 
dünya ölkələrində bir neçə aydır ki, 
aktuallığını qoruyub saxlayır. Hətta bir 
sıra ölkələrdə yeni yoluxmaların bö-
yük əksəriyyəti məhz “Omicron” ştam-
mı ilə bağlıdır. Bəzi ölkələrdə pan-
demiya başlayandan bu günə qədər 
“Omicron”dan sonra rekord sayda 
yoluxma qeydə alınıb. Amma koro-
navirusun indiyə kimi yeni ştammları 
yaransa da, virusdan qorunma üsulla-
rı, demək olar ki, dəyişməyib. Sadəcə 
olaraq, xəstəlik əleyhinə peyvəndlər 
aşkar edildikdən sonra əsas profilak-
tik vasitə vaksinasiya hesab edilib və 
bu təsdiqlənib. Digər sanitar-gigiyenik 
qaydalar isə olduğu kimi qalıb. 

İnfeksionist bildirib ki, koronavi-
rusun istənilən ştammından qorun-
maq üçün peyvəndlərdən istifadə 
edilməlidir: 

– Peyvəndlər aktuallığını, bütün 
ştammlara qarşı effektivliyini qoruyub 
saxlayır. Vətəndaşlar özlərini və ya-
xınlarını qorumaq üçün peyvəndləmə 
prosesində aktiv iştirak etməlidirlər. 
Hətta iki doza peyvənd alanlar da 5 
ay keçdikdən sonra “buster” doza vur-
durmalıdırlar. Nəzərə almaq lazımdır 
ki, vaksinasiyadan bir müddət sonra 
immunitet zəifləməyə başlayır. Bu, 
həm xəstələnmə, həm də vaksinasi-
ya nəticəsində yaranmış immunitetə 
aiddir. Yəni, hər kəs “buster” doza 
ilə mütləq peyvəndlənərək, xəstəliyə 
qarşı güclü immunitetin yaranma-
sına nail olmalıdır. Təbii ki, şəxsi 
gigiyena qaydalarına əməl etmək, 
kütləvi toplaşmalardan uzaq dur-
maq, yaxın kontaktlardan çəkinmək 
də vacibdir. Vətəndaşlar, həmçinin 
xəstəlik əlamətləri hiss etdikdə 
evdən çıxmamalı, digər şəxslərlə, 
yaxın ətrafla təmasda olmamalıdı-
lar. COVID-19 simptomu hiss edən 
vətəndaşlar test cavabı çıxana qədər 
özlərini izolyasiya etməlidirlər. Hesab 
edirəm ki, həmin qaydalara riayət 
etsək, xüsusilə də, vaksinasiyada 
aktivləşsək, “Omicron” ştammından 
da qısa müddətdə xilas ola bilərik.

Xarici mütəxəssislərin fikrincə, 
“BioNTech/Pfizer” şirkətinin apardığı 
araşdırmalar sübut edib ki, “Omicron” 
ştammına qarşı “Pfizer” peyvəndinin 
ciddi şəkildə qoruyuculuğu var. Xarici 
ölkə mütəxəssisləri bildirirlər ki, ona 
görə də təşvişə və panikaya düşməyə 
əsas yoxdur. Xəstəxanada stasionar 
müalicə alanların sayı da ciddi şəkildə 
azalmağa doğru gedir. Yeni ştamm-
dan qorunmaq üçün ən yaxşı üsul-
lardan biri “Pfizer” peyvəndi vurdur-
maqdır. İki “Sinovac” peyvəndindən 
sonra “Pfizer” vaksinindən istifadə 
edilməsi də orqanizmdə çox böyük 
qoruyuculuğa səbəb olur. Ona görə 
də peyvəndlərin vurulması prosesi 
davam etdirilməli, əl gigiyenası və so-
sial məsafə gözlənilməsi qaydalarına 
ciddi şəkildə əməl edilməlidir.

Zərifə BƏŞIRQIZI,  
“Xalq qəzeti”

Yeni növ koronavirusun ”Omicron” ştammı digər variantlarla 
müqayisədə daha yüngüldür, ölüm göstəriciləri aşağıdır. Yəni, 
koronavirusun “Omicron” ştammına yoluxanların sayının sürətlə 
artmasına baxmayaraq, xəstələr arasında ölüm faizi (letallıq) 
çox aşağıdır. Hazırda ABŞ-da bütün yoluxma hallarının 90 faizi 
“Omicron”la bağlıdır. Ümumdünya Səhiyyə Təşkilatının (ÜST) 
yaydığı xəbərə görə, ilk dəfə olaraq 24 saat ərzində dünyada 
koronavirusa təxminən 3,4 milyon yoluxma halı qeydə alınıb. 

“Omicron”un yoluxuculuğu yüksək,  
ölüm göstəricisi aşağı səviyyədədir

Son sutkada Azərbaycanda COVID-19 
infeksiyasına 1614 yoluxma faktı qeydə alınıb

Azərbaycanda yeni növ koronavirus 
(COVID-19) infeksiyasına son sutkada 
1614 yoluxma faktı qeydə alınıb, 610 nəfər 
müalicə olunaraq sağalıb.

Nazirlər Kabineti yanında operativ 
qərargahdan verilən məlumata görə, analiz 
nümunələri müsbət çıxan 16 nəfər vəfat edib.

İndiyədək ölkədə ümumilikdə 632 min 34 
nəfərin koronavirus infeksiyasına yoluxması fak-

tı müəyyən edilib, onlardan 611 min 766 nəfər 
müalicə olunaraq sağalıb, 8 min 597 nəfər vəfat 
edib. Aktiv xəstə sayı 11 min 671 nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 10 min 846, 
bu günə qədər isə ümumilikdə 6 milyon 56 min 
428 test icra olunub.

“Xalq qəzeti”

“Vikipediya”da şəhid jurnalistlər 
Məhərrəm İbrahimov və Sirac Abışov 

haqqında məqalələr yaradılıb
Şəhid jurnalistlər - Azərbaycan Dövlət Informasiya Agentliyinin 

(AZƏRTAC) müxbiri Məhərrəm Ibrahimov və “Azərbaycan Televiziya və Radio 
Verilişləri” Qapalı Səhmdar Cəmiyyətinin operatoru Sirac Abışov haqqında 
“Vikipediya”nın Azərbaycan dili bölməsində məqalələr yaradılıb.

Bu barədə AZƏRTAC-a “Vikipediya” üzrə 
mütəxəssis, diaspor üzrə araşdırmaçı-ekspert 
Elnur Eltürk məlumat verib. 

O bildirib ki, “Qorqud” Vikipediya Meto-
dik Klubunun könüllüləri tərəfindən hazırla-
nan məqalələrdə şəhid jurnalistlərin həyat 
və fəaliyyəti barədə ətraflı məlumat verilib. 
Məqalələr etibarlı istinadlarla zənginləşdirilib. 

Milli Məclisin deputatı Elnur Allahverdiyevin 

təşəbbüsü ilə yaradılan “Qorqud” Vikipedi-
ya Metodik Klubunun ekspertləri tərəfindən 
“Susuzluq kəndi yaxınlığında partlayış” adlı 
məqalə onlayn ensiklopediyanın türk, rus, 
ingilis, yunan, italyan, ərəb, fransız və digər 
dillərdəki bölmələrində də yaradılıb.

Xatırladaq ki, 2021-ci il iyunun 4-də saat 
11:00 radələrində xidməti vəzifələrinin icrası 
ilə əlaqədar işğaldan azad edilmiş Kəlbəcər 
rayonuna ezam olunmuş bir qrup jurnalisti 
aparan “KamAZ” markalı sərnişin avtomobi-
linin rayonun Susuzluq kəndi istiqamətində 
hərəkətdə olarkən tank əleyhinə minaya 
düşməsi nəticəsində üç nəfər - AZƏRTAC-ın 
müxbiri Məhərrəm İbrahimov, Azərbaycan 

Televiziyasının operatoru Sirac Abışov və 
Kəlbəcər Rayon İcra Hakimiyyəti başçısı-
nın Susuzluq kənd inzibati ərazi dairəsi üzrə 
nümayəndəsinin müavini Arif Əliyev həlak 
olublar.

Azərbaycan Prezidenti İlham Əliyevin 
sərəncamı ilə Məhərrəm İbrahimov və  Sirac 
Abışov ölümlərindən sonra 3-cü dərəcəli 
“Vətənə xidmətə görə” ordeni ilə təltif ediliblər.

